AF Vatn og frostskring
Intervjuet vart gjort over telefon tysdag den 3. mai frå klokka 18.25 til klokka 19.00. Respondenten for dette intervjuet var Sondre Svalastog som arbeidde som prosjektleiar i AF anlegg. Ansvarsområdet til Sondre er vatn og frostsikring i tunellar og han har også drive mykje med rehabilitering av tunellar. Sondre har stor erfaring med akkordarbeid. Intervjuet med Sondre er organisert av Olav Groven i AF. Desse er anbefalte av Pål Egil Rønn som er hjelpevegleiar for masteroppgåva. 

	Audun 
	Er det greitt om eg tek opp stamtala slik at eg kan skrive ned det me har snakka om i etterkant?

	Sondre 
	Det gjeng fint.

	Audun 
	Kva arbeider du med?

	Sondre 
	Eg er prosjektleiar i AF anlegg og har ansvar for alt av vatn og frostsikring i tunellar. Eg har og stort sett det som har med rehabilitering av tunellar å gjere. 

	Audun 
	Brukar dykk akkord som lønnssystem?

	Sondre 
	Ja, me brukar det ganske mykje. Akkurat no gjer me ikkje det på prosjektet eg har no. Der det er grunnlag for å kunne setje ein akkord, gjer me som regel det. Der det er veldig mykje gjentakande aktivitetar der ein kan måle produksjon og setje ein akkord som er enkel å forstå for dei som arbeider, set me akkord. Den vatn og frostsikringa me har er delt opp i ganske mange delaktivitetar som ein kan setje ein pris på, der har me bruka mykje akkord. Dette er vatn- og frostarbeid som til dømes har gått over eit år. Då har arbeidarane gått på akkord rundt eit år på same prosjektet. 

	Audun 
	Korleis kalkulerer ein seg fram til denne akkorden i forkant av arbeidet?

	Sondre 
	Me gjeng ut frå kalkyla me har i forkant, så ser me på kor mykje ein kan gje til arbeiderane. I utgangspunktet har arbeiderane ei grunnløn som blir lagt inn i kalkyla. Når ein ser på kalkyla så ser ein dette i forhold til det ein produserer. Ut frå dette ser ein kor mykje ein har råd til å gje arbeiderane i løn. 

Til dømes kan det vere eit enkelt reknestykke som dette: I kalkyla har ein mengde og pris på kor mange kvadratmeter PE-skum ferdig brannsikra ein skal ha. Dette legg ein som eit grunnlag i akkorden. Då har ein eit visst tal timeverk som ligg til grunn for boring, boltsetjing, montering av skum og armering. Ein legg til grunn kapasiteten ein har i kalkyla, deretter ser ein på at ein kanskje borar fleir boltar enn det du har stipulert pr. time. Til dømes kan ein bore 60 boltar i timen i staden for 40 boltar pr. time. Når ein har teke ei vurdering i forhold til kalkyla, set ein ein pris. Slik har me har gjort det når me har laga ei akkordavtale. Seinast gjorde me dette på prosjekta Frya-Vinstra og Ringveg Vest. Til dømes kan ein få 12 kroner per bolt ein borar og 15-16 kroner for montering av bolten. Alt er bygd opp på denne måten. Ein sit att med noko som er veldig målbart for dei som utfører det fysiske arbeidet. Det er enkelt å sjå kva resultatet er. Det er nok også det viktigaste med ein akkord. Altså at dei som arbeider med akkorden kan sjå om det går bra eller ikkje.

	Audun 
	Skjer utbetalingane av akkorden månadleg slik at dette samsvarar godt med lønningane arbeidarane får?

	Sondre 
	Det me har gjort er at me går gjennom mengdene i lag med den basen som er på arbeid i slutten av månaden. Me får kvar dag levert inn sjiktrapportar. Me fylgjer med direkte ut i linja kva som blir gjort. Til dømes ser me at det er montert skum frå ein pel til ein annan pel og me er einige om kva slags bogelengde me brukar i tunnelløpet. Det er også tillegg for nisjer og så vidare. Når me har intervallet frå A til B og me veit dei ulike bogelengdene,  veit me kor mange kvadratmeter skum og kor mange bolt det er. Me har då ein pott med timar og ut av dette får me kva som er produsert i ein produksjonsverdi. Me tek produksjonsverdien, delar den på timeverka og så har me ei timeløn. Så enkelt er det. 

Ein har nokre  elementein må justere for. Ein må setje minsteløn i akkordavtala. Ingen vil arbeide med risiko for å tene mindre enn ei vanleg fastløn. Ein må gjere ei skjønnsvurdering om det er noko som har skjedd i produksjonen som ikkje kan lastast akkorden. Er det mange slike element, endrar ein akkorden i forhold til dette. Desse timane kan trekkast ut slik at ein får hundre prosent akkord, eller at ein brukar ein vanleg timesats på timane slik at det kjem som vanleg løn. Dette er då dagtid. 

	Audun 
	Føler du at akkordane treff godt eller hender det at ein hamnar på minsteløn eller at ein får ein kjempehøg akkord?

	Sondre 
	Dette varierer. På nokre prosjekt kan ein få veldig god drift og då blir akkorden veldig god. Har du god drift samstundes med at akkorden er sett rektig, skal det ikkje vera eit problem at folk får god betaling. Me har også hatt prosjekt der akkorden ikkje har gjeve det store utslaget. Me har døme på at ein ikkje har hatt meir enn 15-20 kroner over minsteløna. Då er ikkje akkorden så motiverande. Ein annan grunn kan vere at ein har tøffare prisar på nokre prosjekt og då har ein mindre å gje i akkorden til arbeidarane også. 

	Audun 
	Blir dette tatt opp med basen når ein inngår avtale om akkorden, altså at ein må ha lågare akkord på grunn av anbodet ein har fått? 

	Sondre 
	Ja, me har alltid ein gjennomgang av akkordavtala detaljert. Då går me gjennom kva rammeavtala er, kva slags produksjonsapparat som skal ligge til grunn, 8-10 sider på ulike delaktivitetar, kva slags pådrag av ressursar ein forventar. Me har ein felles teikningsgjennomgang og litt om skildringa av arbeidet. I dette ligg korleis ting skal gjerast og kva slags krav som ligg til grunn. Det skal ikkje vere nokon tvil om korleis arbeidet skal utførast. 

Etter denne gjennomgangen går me gjennom prisane på dei ulike aktivitetane akkordlaget har. Dette kan til dømes vera mellom 10 og 15 ulike aktivitetar. Avhengig av delaktiviteten kan det målast som kvadratmeterpris, stykkpris eller meterpris. Noko som og kan vera viktig i denne samanhengen er å vite om ein til dømes må flytte på mykje for å gjere arbeidet. I slike tilfelle kan ein få betala pr. flytt. Når me er einige og alle har lest og forstått avtala set me kanskje opp eit kontrollreknestykke i saman med basen for å sjå om dette kan gå.

	Audun 
	Er alt innafor akkordsystemet dykkar rekna ut frå erfaringstal dykk sjølve har skapt? Ikkje slik som på bygg, der dei har tariffbok å gå ut frå?

	Sondre 
	Me er organisera i NAF som har føringar på korleis ein skal sette opp akkorden. Anna enn dette har me vel ikkje så mykje til felles med bygg. I alle fall ikkje på vatn og frost. Eg har ikkje snakka med nokon på bygg om akkord. Ein er kanskje ikkje så god på synergi.

	Audun 
	Ein blir god på det ein held på med sjølv. Systemet dei brukar i bygg er ikkje feilfritt det heller. Eg har fått tilbakemeldingar på at det kan vere i overkant komplisert til tider. 

	Sondre 
	Det me diskuterte mykje før me starta med akkordsystemet var at det må vere veldig enkelt for dei som skal gå på akkord. Det ideelle må vera så lett å forstå at om eit arbeidslag har hengt opp 20 armeringsmatter før mat, då skal dei sjølve kunne forstå kor mykje pengar dei har tent før mat. Det skal vere så enkelt. Då får dei ”gutsen” med å utføre ein akkord. 

	Audun 
	Motiverer dette godt?

	Sondre 
	Løn er ein stor motivasjonsfaktor. Akkorden er sett heilt feil om det er slik at du må springe beina av deg for å få ei litt betre lønn enn du i utgangspunktet har. Då er det noko gale med akkorden og korleis folk arbeider. Dette er heller ikkje det som er meininga med ein akkord. Meininga med ein akkord er at folk skal arbeide smart.  

Eit døme er om ein er ut av tunellen ein tur skal ein og ta med seg materialane inn igjen. Det er ikkje slik at om ein er ute på do ein tur så skal det gå 5 minuttar før ein må ut att 3 kilometer for å hente bindetråd.  Det handlar om å bruke hovudet litt og at ein arbeider litt meir rasjonelt og at ein planlegg dagen litt betre. Ein bør til dømes planlegge den komande dagen når ein avsluttar for dagen. Det er ting som dette ein ynskjer å oppnå; ikkje at folk skal springe rundt som tullingar. 

	Audun 
	Har det blitt feiltolking av akkorden slik at det har gått på tryggleiken?

	Sondre 
	Hjå oss så har me ikkje hatt nokon problem med dette. Dette er og ei føresetnad når me inngår ei akkordavtale. Det skal vere ryddig og orden. Skader på maskiner og utstyr gjev trekk i akkorden. 

På prosjekta der me har hatt best akkordoppgjer i snitt og desidert lågast timeforbruk, er anlegga der me har hatt meir eller mindre null skader. Her har me hatt dei ryddigaste anlegga. Det at ein skal flyge rundt å gløyme å rydde og ikkje gjera tiltaka ein pliktar å gjera, er ikkje med på å forme god akkord; tvert om. Det handlar om å arbeide i rett rekkefylgje, ein arbeider nødvendig ikkje fort sjølv om ein føler det går fort. 

	Audun 
	Det er godt å høyre at det er slike tankar som er innarbeidd blant dei som arbeider i tunnellen og på stuff.

	Sondre 
	Ein må alltid ta nokre rundar å friske opp i slike ting. Me har hatt gode erfaringar med dette fram til no. 

	Audun 
	Er det stor grad av dagtid hjå dykk?

	Sondre 
	Dagsing? Nei. 

	Audun 
	Har du eit overslag på dette? 

	Sondre 
	Det kjem veldig an på type prosjekt. Om ein seier at det er eit stort tunellprosjekt der ein skal montere PE skum i et års tid, då har me omtrent ingen dagtid. Då har det i så fall skjedd noko forferdeleg galt. Dette kan vera på grunn av grunnarbeidet eller tunneldrivinga. På vatn og frost trur eg det er absolutt minimalt. 

	Audun 
	Har du også eit inntrykk at det er lite dagtid generelt i anlegg og på tunneldriving?

	Sondre 
	Eg trur det er lite dagsing der også, men det skal ikkje eg påstå. Det trur eg Olav Groven kan svare betre på. 

Det kjem an på kva slags type arbeid det er. Skal ein drive 8 km tunnel og ein går i serie (boring, skyting, lasting osv.) og dette går godt i sirkulasjon så skal det ikkje bli mykje dagtid. Det er likt med etterarbeid, slik som me held på med. Om ein har mykje dagsing har ein ikkje planlagt godt nok. På dei store arbeida har me i alle fall hatt lite. På dei mindre arbeida som rehabilitering og liknande kan det vera meir, men då har ein heller ikkje ein akkord. I tilfelle der ein har ein usikker produksjon, klarer ein ikkje setje ein akkord.Om ein gjer det i slike tilfelle vert det berre krangling. Det er då ikkje vits å setje akkorden.

	Audun 
	Har du eksempel på kva som skal setjast som dagtid på vatn og frostsikring? 

	Sondre 
	Luftkvalitet! Då er det rett ut. Dette er HMS; og den er ingen som er skuld i. Det er ikkje enkelt å gjera noko med det. Når det er slik og det ikkje er på grunn av arbeidarane, skal heller ikkje akkorden og laget belastast for dette.

	Audun 
	Om me rettar fokuset mot produktivitet: Loggar dykk produktivitet og ser på kor produktive arbeiderane er?

	Sondre 
	Ja. 

	Audun 
	Korleis gjer dykk det og korleis blir det bruka i etterkant?

	Sondre 
	Me brukar det veldig aktivt, me ser på det kvar dag. Kvar dag får me inn sjiktrapportar der ser me kor mange bolt som er sett inn og kor mange kvadratmeter skum som er lagt. Me ser og på det ved månadsoppgjeret og då kor mykje dei har produsert. Me ser om det som er produsert held framdrifta. 

Me har kanskje ei evaluering når me har kome halvvegs i prosjektet, men det kjem an på storleiken på prosjektet. Er det ein liten jobb, veit me at me startar på ein dato og er ferdig til ein annan. Går det, har akkorden gått greitt. Her er me nok ikkje veldig nøye på det. På større prosjekt fylgjer me gjerne meir med. Då kan me ha avstemmingar 2-3 gonger i løpet av prosjektet. Me tek berre sum timeverk og estimerer ein ferdigstillingsgrad. Deretter ser me kor mange timeverk me har bruka pr. kvadratmeter. Då får me også ein parameter i høve til kalkyla. 

	Audun 
	Har du hatt arbeidarar på timelønn og har du sett korleis dette slår ut i høve til produktiviteten?

	Sondre 
	Ja. Me ser at når me har gått på akkord, har me redusert timeverka ganske kraftig i høve til tidligare arbeid. Dette er nok ikkje bare akkorden sin skuld, men akkorden tvingar oss som styrer arbeidet til å planlegge betre til å vera flinkare. Arbeidarane kan ikkje gå tom for noko. Då er det formannen sin skuld, seier dei. Det er summen av alt og ikkje berre akkorden. Har ein gjort nokre store jobbar på rappen bør ein ha blitt litt betre frå den eine jobben til den neste. Ein har læringseffekt av det. Når me har akkord, er folk meir innstilte på å produsere. Dei sit ikkje og drikk kaffi til klokka halv sju. Klokka 6 er dei i gang med arbeidet. Ting som dette er med å bidra til at ein får betre produksjon. 

Då me hadde ein jobb på vestlandet i fjor sette eg akkorden som fylgjande: Eg sa til arbeidarane at dei skulle vera ferdige med arbeidet til ferien så skulle dei få ei forhandsavtala løn. Resultatet av det vart at dei laga gysemasse før dei tok kaffi, slik at denne var klar til klokka sju og dei var i gang til dette tidspunktet. Dette var i staden for at dei tok kaffi fyrst og går inn klokka sju og set på blandaren. Då hadde dei ikkje vore i gang før mellom 07.30 og 07.45. I det siste tilfellet hadde dei mista omlag 45 minuttar med arbeid berre på starten av dagen. Små ting gjer stort utslag utan at det er nokon som stressar noko meir.Arbeidarane brukar hovudet når dei jobbar. Me har definitivt sett nedgang i timeverksforbruket etter me innførde akkorden.

	Audun 
	Artig å høyre. Det høyrest ut som det fungerar godt i anlegg hjå dykk. Det høres ut som det er mindre krangling her enn det er i bygg. 

	Sondre 
	Det kjem nok av at våre prosjekt er ganske simple.Det er lettare for oss å setje ein akkord. Me har våre kranglar me og, men ikkje i veldig stor grad. For oss er det viktig at prosjektet er av ein slik karakter at me klarer å setje ein akkord. Det er ikkje vits å setje ein akkord om det blir veldig utfordrande å lage, fylgje opp og vanskeleg å forstå for dei som skal bruke den. Det er ikkje motiverande å føle at ein ikkje klarer å fylgje eit system. 

Der me ser at me kan setje ein akkord, så prøvar me å setje den. Summen av akkorden har vore positiv. Det er klart at det er nokre ulemper, men dei forsvinn i totalen. Det er bra for dei som har gått på akkorden og. Dei har auka lønna si med 20-30 prosent. 

	Audun 
	Føler dykk også at prosjektet har spart tilsvarande? 

	Sondre 
	Ja.

	Audun 
	Når ein kan dele på fortenesten på denne måten så er dette eit positivt resultat for alle vil eg sei. 

Då har me gått igjennom alle spørsmåla eg hadde. Tusen takk for hjelpa og at du stilte opp. 

	Sondre 
	Bare koseleg. Du får ha lukke til med oppgåveskrivinga. Det er berre ta kontakt om det er noko som var uklart.

